3 JUNIE 2007

DRIE-EENHEIDSONDAG – omgewingsondag

LITURGIESE VOORSTEL

Fokusteks: 

Spreuke 8:22-31
Ander tekste: 

Psalm 8; Romeine 5:1-5; Johannes 16:12-15
Inleiding

Nadat daar vir die eerste gedeelte van die kerkjaar (vanaf Advent tot Hemelvaart) op die betekenis van die lewe en werk van Christus gefokus is en tydens Pinkster op die werk van die Heilige Gees, word daar op hierdie Sondag gefokus op die Drie-eenheid – om daarmee te beklemtoon dat die groot heilsdade die werk van een God is. Die kleure vir hierdie dag is wit en goud.

Die eerste Sondag in Junie word die laaste aantal jare ook toenemend as Omgewingsondag gevier. Die gebed van Henri Capieu (Gebedeboek met Liturgiese Voorstelle, 79) kan met die oog op Omgewingsondag gebruik word.

Diensorde

god VERSAMEL ONS VOOR HOM

Aanvangslied 

Lied 179 “Vader in die hemel”

Aanvangswoord

Voorganger:
Here, ons Here,


hoe wonderbaar is u Naam oor die hele aarde,


hoe glansryk alles wat U in die hemelruim geplaas het!

Gemeente:
Here, ons Here,


hoe wonderbaar is u Naam oor die hele aarde! (Ps 8:2 en 10)

Seëngroet

“In die Naam van die Vader, en die Seun en die Heilige Gees”

Loflied

Psalm 8:1-5 en 7  “Daar is geen land so ver of woes geleë” (Totius-beryming)

Geloofsbelydenis

Ons glo dat ons die één God in die drievuldigheid 

en die drievuldigheid  in die eenheid eer,

sonder om die persone te vermeng of die substansie te deel;

want die persoon van die Vader is ‘n ander as dié van die Seun en die Heilige Gees,

dié van die Seun is ‘n ander as dié van die Vader en die Heilige Gees,

en dié van die Heilige Gees is ‘n ander as dié van die Vader en die Seun;

maar die Vader, die Seun en die Heilige Gees is één Godheid

met gelyke eer en mede-ewige majesteit.

Soos wat die Vader is, so is ook die Seun en so is ook die Heilige Gees:

die Vader is ongeskape, die Seun is ongeskape en die Heilige Gees is ongeskape;

die Vader is onmeetlik, die Seun is onmeetlik en die Heilige Gees is onmeetlik;

die Vader is ewig, die Seun is ewig en die Heilige Gees is ewig;

nogtans is dit nie drie Ewiges nie, maar één Ewige;

net so ook nie drie Ongeskapenes of drie Oneindiges nie, 

maar één Ongeskapene en één Oneindige;

net so is die Vader almagtig, die Seun almagtig en die Heilige Gees almagtig:

en tog is dit nie drie Almagtiges nie, maar één Almagtige;

so ook is God Vader, God is Seun en God is Heilige Gees;

en tog is dit nie drie Gode nie, maar dit is één God;

net so is die Heer Vader, die Heer Seun en die Heer Heilige Gees;

en tog is dit nie drie Here nie, maar dit is één Heer;

en in hierdie Drievuldigheid is niks eerder of later nie

en is niks meer of minder nie,

maar al drie persone is onderling mede-ewig en volkome aan mekaar gelyk,

só, dat in alle opsigte, die eenheid in die Drievuldigheid

en die Drievuldigheid in die eenheid geëer moet word (verkorte vorm van die Belydenis van Athanasius).
Sang

Lied 449:4 “Ons loof U, Vader, Seun en Gees”

DIENS VAN DIE WOORD

Gebed by die opening van die Woord

Skriflesing

Spreuke 8:22-31

Prediking

DIENS VAN DIE TAFEL

Skriflesing

Romeine 5:1-5

Nagmaalgebed

Voorganger:
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Ons verheerlik U, nou en vir ewig!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


sodat die brood en wyn vir ons die liggaam en bloed van Christus kan wees.




Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


‘n lewende offer wat in Christus vir U aanneemlik is.


Deur Christus, saam met Christus, in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.
Instellingswoorde

Uitdeling en gebruik van brood en wyn

Lofprysing

Lied 453 “Aan die Vader dank en ere”

Voorbidding

UITSENDING

Slotsang

Lied 188 “Kom, dank nou almal God”

Seën

PREEKVOORSTEL – SPREUKE 8:22-31

Teks

1.  Die teksgedeelte vorm deel van ’n groep tekste waarin wysheid in die vorm van ’n vrou aan die woord kom. Dit staan teenoor ’n ander groep tekste waarin ’n wysheidsleraar onderrig gee aan ’n leerling. Die oproep van Vrou Wysheid in Spreuke 8 staan ook teenoor die oproep van die listige vrou in Spreuke 7.

2.  Dit is opvallend hoe Vrou Wysheid beheer oor haar eie magsbasis in hierdie gedeelte uitoefen. Sy praat op die platteland, op die kruispaaie (2), maar ook by die stadspoorte en by die ingange waar oordeelsvermoë en regspraak van belang is (3), in die strate, op besige straathoeke en stadspleine (1:20). Teenoor die tema van die “huis van die vader” wat dominant in die Ou Testament is, is hier sprake van die “huis van die moeder” (34). Haar huis is gebou in die stadsentrum op die hoogtes waar hemel en aarde ontmoet, naby die tempel en paleis van die heerser (9:3) waar sy haar invloed laat geld en die regeerders van advies dien. Die huis wat Vrou Wysheid self gebou het (9:1), is groot en aantreklik met sewe klippilare (9:1 – sewe is die getal van die heelal, van volledigheid) en volop voedsel en wyn (9:2). Die jong mans wat haar huis besoek en na haar luister, ontvang seën (32, 34, ook 3:16-18). Teenoor die openbare en daglig-posisie van Vrou Wysheid sluip die verleidster rondom die donker straathoeke (7:8-9).

3.  Spreuke 8:4-31 word omraam deur die motief van “die kinders van die mens” (4, 31). Dit dui aan dat die teksgedeelte een geheel vorm. Die teks bestaan uit drie dele waarin die reikwydte van wysheid telkens verbreed word, naamlik vanaf ’n mens se eie lewenswyse (8:5-11), na die inrigting en regering van die samelewing deur die politieke en ekonomiese elite (12-21) en dan na die ordening van die hele skepping (22-31). Ons Skrifgedeelte is die hoogtepunt van ’n loflied oor die waarde van wysheid. Dit is opvallend dat wysheid hier nie beoefen word in die vorm van meditasie en via ’n terugtrekking uit die alledaagse lewe nie, maar juis in die wêreld van huwelik en huishouding, besigheid en politiek en in die vermoë om in harmonie met die skepping te leef (Perdue).

4.  Die Hebreeuse werkwoord qnh in vers 22 kan vertaal word as “skep” (NAV), maar ook as “verkry”, “besit” of “verwek” (sien McKane). Dit word hier verbind met “geboortepyn” (gûl) wat twee keer voorkom (24, 25) en deur die NAV as “gekom” vertaal word. Is Vrou Wysheid daarom Jahwe se eersgeborene? (Die eersgebore seun het in Israel ’n bevoorregte posisie geniet en daarmee saam belangrike verantwoordelikhede gedra.) Wysheid is oënskynlik iets wat reg aan die begin (“in die eerste fase” – Fox) ontstaan het terwyl Jahweh as die vroedvrou of die vader bystaan by die geboorte (Wurst). 

In die vroeë kerk was die vertaling van hierdie vers ’n groot twispunt. Indien Wysheid (Sophia) met die Woord (Logos) in Johannes 1 verbind word, is dit problematies om die vertaling “geskep” te aanvaar omdat dit dan sou suggereer dat Christus deur God “geskep” is. Die vraag in die vroeë kerk was daarom of daar ’n tyd was toe Christus nog nie daar was nie (Arius) en of Christus gelyk​oorspronklik is met die Vader (Athanasius, Nicéa). Die leer oor die triniteit berus op laasgenoemde aanname. In die konteks van die boek Spreuke is die vertaling egter nie deurslaggewend nie: Wysheid was nie daar van altyd af nie; Jahwe het wysheid geskep/verkry vir die skeppingswerk wat daarop sou volg (Fox).

5.  Die grootste deel van die teks verduidelik dat Vrou Wysheid daar was voor en tydens die “geboorte” van die skepping. In die teksgedeelte ontvou ’n hele panorama van aarde, grond, berge, lug, wolke, fonteine, riviere, seë – alles waardeur die aarde gevorm word en wat die boustene bied vir bewoning en bewerking. Wysheid was daar vóór alles anders (22-26) en was by Jahwe “tydens” die skepping (27-31). Dit veronderstel die drieledige kosmologie van die Ou Nabye Ooste: aarde, onderwêreld en hemelkoepel. Die aarde is op vier fondamente gevestig en die berge is daarop stewig “ingesink” (25). Die hemelkoepel (en die skatkamers van die reën, hael en sneeu) is oor die aarde uitgespan terwyl daar bedreigings in die wêreld onder die aarde voorkom. Die horison (27) vorm die sigbare grens tussen lug en land. Die vestiging van orde in die skepping is belangrik ten einde die chaosmagte (veral die waters in die see en onder die aarde) goed in toom te hou. Die toonaard van die teks oortref egter die klem op orde en dui eerder op vreugde en bewondering.

6.  In Spreuke 8:30 word Vrou Wysheid beskryf as die ’amôn aan die sy van Jahwe. Daar bestaan talle uiteenlopende vertalings van hierdie term en die werkwoorde wat daarmee saam gebruik word. Dit kan dui op die vertroude hofadviseur van die koning (Clifford), ’n kunstige ambagsman/vrou (“kunstenaar” – OAV), ’n gunsteling (Von Rad) en vertroueling, maar ook as die laggende, spelende, dansende lieflingskind wat voor Jahwe opgroei (Fox, McKane). Die uiteenlopende vertalings hang saam met ver​skillende voorstelle oor die gebruik van leenwoorde uit ander Semitiese tale, maar ook op verskil​lende teologiese oortuigings wat nie op grond van hierdie teks alleen uitgeklaar kan word nie. Die vraag is of Wysheid hier optree as die skepper van die wêreld (Demiurg)? Die betekenisse kan wel gekombineer word om te dui op die belowende eersgeborene van wie daar nog veel verwag kan word (Wurst). Dit dui in ieder geval op ’n vorige era waar dissipline en vermaning, angs en besorgdheid nog nie vereis is nie (McKane).

7.  Die gedeelte word afgesluit met ’n netjiese chiasme (30b-31) met ’n ab-ba struktuur en letterlik soos volg vertaal kan word: “Ek het (Jahweh) uitbundige vreugde (Heb sh’sh’) gebring elke dag; spelend, vrolik gewees (Heb shgq) voor sy aangesig die hele tyd, spelend vrolik gewees (Heb. shgq) in Jahwe se bewoonde aarde en (die bron van) my vreugde (Heb sh’sh’) was (in) die mense kinders. Die toonaard is duidelik: dit is wysheid wat dit moontlik maak dat Jahwe vreugde kan vind in die skepping, insluitend in die mens. Die vreugde is nie net die intellektuele vreugde van ’n kunstenaar of ’n ambagsman in die resultaat van sy handewerk nie. Dit is die vreugde van ’n moeder in die een wat gebore is en voor haar grootword. Om vreugde in wysheid te vind is die sleutel tot die geheim van die lewe. Wie wysheid vind, vind die lewe self en geniet die guns van Jahwe (8:35, 3:18). Dit is belangrik om in die liturgie en die prediking reg te laat geskied aan die toonaard van vreugde wat in hierdie loflied aan die wysheid voorkom.

8.  Die wyse waarop wysheid hier as ’n vrou uitgebeeld word, lok ‘n mens daartoe uit om die verhouding tussen wysheid en Jahwe te probeer verstaan. Is dit bloot ’n metafoor om iets uit te druk van die kunstigheid van God se skeppingswerk? Is wysheid as vrou hier ’n teenpool vir die manlike spraakgebruik oor God in die Ou Testament? Bied die speelse en plesierige God van Spreuke 8:30-31 ’n teenpool vir die koninklike heerser elders in die Bybel? Hoe hou hierdie gedeelte verband met die personifikasie van wysheid elders in die Ou Nabye-Ooste (Von Rad beklemtoon parallelle met Egipte, McKane met Kanaän)? En die Griekse godin van wysheid (Sofia)? Hoe hou hierdie gedeelte verband met die Woord (logos) wat volgens Johannes 1 van die begin af by God was? En met Kolossense 1:16 en Hebreërs 1:3 en verder waarvolgens God deur die Seun alles geskep het wat in die hemel en op die aarde is? Hierdie vrae is uiteraard van groot belang vir die Christelike nadenke oor God, maar kan nie hier meer breedvoerig bespreek word nie. Ons kan volstaan dat hierdie gedeelte ’n loflied is vir die waarde van wysheid wat hier tot in die oortreffende trap besing word.

Konteks

1.  Vir die prediking is dit belangrik om hierdie loflied op wysheid binne die konteks van die teenpool daarvan te plaas. In die eerste gedeelte van Spreuke 8 is die teenpool van wysheid dwaasheid (5). Dwaasheid spruit uit ’n gebrek aan kennis, maar ook uit ’n onvermoë of onbereidwilligheid om op die regte tyd te doen wat reg is. Dit kom na vore op talle maniere, waaronder leuens en los​bandigheid. In die tweede gedeelte staan wysheid waarskynlik teenoor wanregering en onreg. Dit spruit uit hoogmoed en hovaardigheid (13). Daarteenoor word geregtigheid in die bestuur van sake aangeprys (15, 20). In die derde gedeelte staan wysheid teenoor die magte van chaos. Wysheid verseker dat die fondamente van die aarde nie sal wankel nie en dat die groot waters (die see, die water onder die aarde en die water bo die aarde) ingeperk word. 

2.  Die chaosmagte wat in Spreuke 8 genoem word, speel binne ’n eietydse kosmologie nie juis’n rol nie. Dit is egter nie moeilik om voorbeelde te noem van ander chaosmagte wat in ons eietydse konteks aan die werk is nie. Op Omgewingsondag kan dit veral gaan oor die chaosmagte wat teen die orde en balans in God se goeie skepping indruis. Ekologiese probleme kan in hierdie verband genoem word. Dit is nie nodig om voorbeelde op te noem nie. Die koerante is elke dag daarvan vol. Die prediking kan dalk fokus op ekologiese probleme in die plaaslike konteks van die gemeente en veral op die wyse waarop hierdie probleme mense se vreugde en feesviering in die wêreld wat God gemaak het, ondermyn.

3.  Dit is wel belangrik om iets meer te sê oor die kontras tussen orde en chaos. Dit verleen aan die prediking ’n bepaalde intensiteit wat saamhang met die hart van die Christelike evangelie, naamlik verlossing in Jesus Christus van die oorsake en gevolge van sonde. Oftewel: die noodsaak van nuwe skepping uit die wanorde wat God se skepping bedreig.

Buite die spanning tussen orde en chaos kan die eksegese en prediking rondom Spreuke 8 maklik vervlak in spekulasie oor die sogenaamde “kunstige ontwerp” wat in die skepping aanwesig is en selfs gebruik kan word om bewyse te vind vir die teenwoordigheid en werk van ’n Skepper. Die motief van ontwerp is wel in die teks aanwesig. Daar bestaan egter talle besware teen pogings om vanuit die skepping iets oor die Skepper af te lei: (a) Dit is ’n vorm van “natuurlike teologie” van waaruit ’n mens omtrent enigiets kan aflei deur ’n bestudering van die kosmos en dit dan agterna teologies kan inkleur (apartheidsteologie is hiervan ’n slegte voorbeeld); (b) Dit is in elk geval te betwyfel of oortuigende “bewyse” vir God se bestaan vanuit die patroonmatigheid van die skepping moontlik is. Daar is immers ook ander verklarings moontlik; (c) In eietydse wetenskaplike diskoers word daar indringende debat gevoer oor die begrip “ontwerp”. In astrofisika word wel gepraat van die “anthropic principle”, maar dit dui nie noodwendig op die ontwerp van ’n Skepper nie. In evolusionêre biologie word die ontstaan en ontwikkeling van lewe juis nie as ’n voorafbeplande en voorafbepaalde proses voorgestel nie. Dit is gevaarlik om teologiese aannames te maak oor sake waaroor daar nog geen wetenskaplike duidelikheid is nie. Die juiste verhouding tussen geloof en wetenskap (en die reikwydte van elk) vra hier aandag; (d) Dit is ’n vraag of “orde” noodwendig as wenslik en “chaos” noodwendig as onwenslik beskryf moet word. Ook hieroor is daar, byvoorbeeld in chaosteorie, nog geen wetenskaplike klarigheid nie. In ’n beroemde teologiese artikel het Arnold van Ruler beklemtoon dat God juis van die chaos gebruik maak om kreatief met die skepping om te gaan.

5.  Die motief van wysheid in die boek Spreuke gaan nie in die eerste plek oor intelligensie of kreatiewe ontwerp nie. Dit fokus eerder op wysheid as ’n deug. Dit is opvallend hoe die aarde (veral diere) dwarsdeur die boek Spreuke as onderwyser optree om die mens in die deug van wysheid in te lei. Daar bestaan ’n lang tradisie van Christelike nadenke oor die deug van wysheid. Wysheid, sou ’n mens kon sê, veronderstel data, kennis en insig, maar gaan dit ook te bowe. Eenvoudig gestel is wysheid die vermoë om die regte ding op die regte tyd te doen en om die gepaste woord op die gepaste tyd te sê. Wysheid is dus ’n saak van dink, van doen en ook van wees (Wurst), van sien, insien en vooruit sien.

6.  Daar is talle aanduidings dat die deug van wysheid juis van die allergrootste belang is rondom ekologiese probleme. Daar bestaan ’n opvatting dat ekonomiese oplossings vir ekologiese probleme gevind moet word. Ander reken dat wetenskap en navorsing byna noodwendig sal lei tot nuwe vorms van tegnologie wat minder ekologiese skade sal aanrig. Dit kan so wees, maar in die beoefening van wetenskap en in die gebruik van tegnologie is dit juis belangrik om die deug van wysheid te herwin – omdat wysheid meer as kennis verg. Nie alles wat tegnies moontlik is, is ook ekologies wenslik nie. Dit is op talle terreine (waaronder biotegnologie) van die allergrootste belang. Wysheid is veral in die ekonomie (letterlik: die bestuur van God se huishouding) veral broodnodig.

7.  Die Christelike tradisie het nie ’n alleenreg op wysheid nie. Die boek Spreuke maak byvoorbeeld vryelik gebruik van wysheid uit ander tradisies. Dit is egter belangrik om ons te herinner aan ’n vorm van wysheid wat eie is aan die Christelike tradisie, naamlik die wysheid van die kruis. Volgens Paulus is hierdie vorm van wysheid vir baie onsinnig, maar die krag van die kruis kom juis in en deur gebrokenheid tot uiting (1 Kor 1:17-31). Miskien is hierdie vorm van wysheid selfs nog meer belangrik in ’n verbruikerskultuur wat ekologiese verwoesting saai, maar vrolik daarmee aangaan asof niks verkeerd is nie.

Preekvoorstel

1. Waaroor raak mense deesdae opgewonde? Waaroor sing hulle lofliedere? Die vraag kan maklik beantwoord word: Mense raak gaande oor ander se vaardighede en prestasies (sport, kuns, akademie), oor dit wat vinnig en sterk is (motors, rekenaars en selfone), dit wat mooi en indrukwekkend is (seksuele modelle, huise, tuine), oor dié wat ryk, vernaam en invloedryk is, ensovoorts. Die koerante is elke dag vol lofliedere, maar min daarvan prys wysheid bo enigiets anders aan.

2. Die teksgedeelte in Spreuke 8:22-31 bevat die hoogste moontlike lof vir wysheid. Dit besing die lof van wysheid tot in die oortreffende trap. Die punt kan geïllustreer word met behulp van die materiaal van punt 1-3 in die paragraaf oor teks hierbo. Meer nog, in hierdie gedeelte is wysheid die sleutel tot die verstaan van die hele skepping (1e).

3. Maar hoekom is wysheid dan so belangrik? Volgens Spreuke 8 hang dit saam met die gevaar van dwaasheid, onregverdige bestuur en dreigende chaos (Konteks, punt 1). Die oproep tot wysheid bied ’n wyse om weerstand hierteen te bied.

4. Dit is nie moeilik om die belang hiervan in ons eie konteks raak te sien nie. Meer spesifiek kan die ekologiese gevaar van dwaasheid (dink aan verspilling in die huishouding), wanbestuur (dink aan onvolhoubare gebruik van grondstowwe vir korttermyn-ekonomiese wins) en chaos (dink aan die langtermyngevolge van besoedeling) genoem word.

5. Die vraag is dus nie of ons wysheid nodig het nie, maar waar ons wysheid kan vind. Wie wysheid vind, vind die lewe self en geniet God se guns (35). Volgens die boek Spreuke is kennis van God die geheim van wysheid. Wat beteken dit? In die pragtige beelde van Spreuke 8:22 en 30 is wysheid God se eersgeborene, die lieflingskind van Jahwe (Teks, punt 4 en 6). Om God te ken is om iets van die vreugde wat God in wysheid vind, te leer ken. Dit is om wysheid te vertroetel soos ’n mens ’n skrander kind vertroetel wat voor jou grootword en wat vrolik lag en speel (30b-31), wat vir Jahwe vrolik maak. Dit is om die vindingrykheid van wysheid in die skepping te leer raaksien; om die belang van wysheid in die inperking van chaos te leer verstaan (Konteks, punt 5). Die wat hulle saam met Jahwe daarin verlustig, sal wysheid vind.

6. Maar wat doen ’n mens as jy deur dwaasheid omring word? As die magte van chaos dreig om die oorhand te kry? Dan is nog hoër vorm van wysheid dalk van pas. Dit is nie wysheid wat berus op kennis en geleerdheid nie, maar op die weg van die kruis (Konteks, punt 6). Dit is ’n krag wat in weerloosheid volbring word, maar juis daarom in staat is om die magte van chaos, dood en vernietiging te tem. 

